Gebräicher a Sprooch

An alle Sprooche gëtt et Ausdréck, déi mat Gebräicher ze dinn hunn, dacks och Liddercher, déi dobäi gesonge si ginn: Huelt emol ‘Léiwer Härgottsblieschen…’, ‘Hei komme mir gesprongen (Fetten Donneschdeg…)’ ; do stécht da bal all Kéier e Stéck ‘EISES’ dran, an eis Folklor-Spezialiste kënnten iech kéipweis dovun erzielen… leider och vu Gebräicher, déi verblatzt an zugudderlescht verschwonne sinn, an zwar mat deem, wat sproochlech dodru gehaang huet.

Dëslescht hate mir hei rieds vum Verb ‘técken’. Natierlech gëtt et ‘Eierticken’ och am Däitschen, ower hirt ‘ticken’ ass dem Sënn no beim regelméissegen Ticke vun enger ‘Onrou’ am Auerwierk bliwwen… an iwwerdroener Bedeitung dann dat ‘richtegt Ticken uewen an der Bëls’. Eist ‘técken’ ass net am Däitschen ze fannen… alt erëm ‘EISES’.

Ëmsoss gitt dir och an engem däitsche Wierderbuch no ‘klibbern’ glannen. Dat existéiert do net, an domat ass eist ‘Geklibbers’ eng pur lëtzebuergesch Saach, EISES !, grad ewéi alles, wat domat zesummen hänkt: vrun allem d’Klibbere-goen an d’Klibberjongen, bei deenen haut natierlech och Meedercher matginn. Wat kënnt een do Spiichten a Geschichte verzielen… vrun allem iwwer dat dacks gelungent ‘Deelen’, wou déi Grouss déi Krappeg esou galant iwwer d’Ouere geha hunn.

Wat war dat eng Gellecht, wa mir vu Gréngendonneschdeg bis Kuersamschdeg deen ‘hellege’ Kaméidi konnte maachen. A wat eng Bretzerei (dacks e Gascht) mam ‘Geschier’! Do guff et dann déi hondsgewéinlech Klibberklabber mam Himmerchen, vläicht eng Jarr, ower vrun allem déi grouss Rubbel… déi deemools nach glat näischt mat deer dommer ‘Rubbelerei’ fir d’Geldkrazen ze dinn hat. ‘Rubbeln’ ass en houdäitschen Ausdrock fir ‘reiwen’; dir fannt e jo och am Engleschen: to rub,rubber. Bei äis huet dat Wuert entweder mat schlechtem Schaffen (eng Rubbel, e Rubbeler !) oder mat engem déiwe Geräisch ze dinn  (beim Donnerwieder !). 

Sou ganz luusseg niewebäi kënnt ee jo vläicht och eng Kéier zu Stuttgart zu engem soen, hie ‘soll iech emol klibberen’… dee gëtt guer net rosen, well dat versteett do keen. Et ass nun emol EISES… dees fannt dir dausendfach an eisem Buch mam selwechten Numm; dat kritt dir fir de Präiss vun enger ‘Pastadschutta’ a jidfer éierbarem Bichebuttek. Dee gudde Maufel kënnt dir ower net an Italien op den Dësch kréien… well ‘Pastadschutta’ existéiert nëmmen zu Lëtzebuerg, ass also och… EISES☺
